
Khaganga Bhujangaprayatam

ಖಗಂಗಾಭುಜಂಗಪ್ರಯಾತಮ್

ಓಂ
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಓಂಮೋಕ್ಷೋಪಾಯಾಯ ವಿದ್ಮಹೇ ।ಮಾಂಗಲ್ಯಾಯೈ ಚ ಧೀಮಹಿ ।
ತನ್ನೋ ಗಂಗಾ ಪ್ರಚೋದಯಾತ್ ॥
ಭುಜಂಗಪ್ರಯಾತೋರ್ಮಿವಾಹಪ್ರವಾಹಾಂ
ಭುಜಂಗಪ್ರಶಾಂತಪ್ರಸಾದಪ್ರಸಾರಾಮ್ ।
ಭುಜಂಗಾಧರಾಜಸ್ರಧಾರಾಭಿಷೇಕಾಂ
ಭಜೇ ಸ್ವರ್ಗಗಂಗಾಂ ಸುವರ್ಗಾಪವರ್ಗಾಮ್ ॥ ೧॥
ಸದಾದರ್ಶನಾಸ್ಫೋಟಕಾವ್ಯಾಭಿನವ್ಯಾಂ
ಸ್ವಸೌಂದರ್ಯಸಂಸ್ಫೂರ್ತಿಶೈಲೀಗಭೀರಾಮ್ ।
ಸತಾಲಸ್ವರೋಂಕಾರಸಾನಂದಲಾಸ್ಯಾಂ
ಭಜೇ ನಾದಗಂಗಾಂ ಸ್ವರಾಮೋದದರ್ಶಾಮ್ ॥ ೨॥
ಖಗಂಗಾಂ ಗಗಂಗಾಂ ಮುಮುಕ್ಷುತ್ವಧೇಯಾಂ
ವರಸ್ನಾನಸತ್ಪಾನಸಜ್ಜ್ಞಾನಬೋಧಾಮ್ ।
ಜಲಾಪೂತಪುಣ್ಯಾಂ ಮಹಾಪೂತನಾಮ್ನೀಂ
ಭಜೇ ರಾಗಗಂಗಾಂ ಲಯಾವೇಗವಾಹಾಮ್ ॥ ೩॥
ವರಾನಂದಕಂದಾಂ ಸ್ವರಾನಂದಸಾರಾಂ
ಚಿದಾನಂದಸದ್ಭಾಂ ಚಿರಾನಂದಗಾಂಗಾಮ್ ।
ಮದಾನಂದಗೇಯಾಂ ಸದಾನಂದಗೇಹಾಂ
ಭಜೇ ಜ್ಞಾನಗಂಗಾಮನಂತಾದಿಶಕ್ತಿಮ್ ॥ ೪॥
ಹಿಮಾಂಶುಪ್ರಭಾಸಪ್ರವಾಹಪ್ರಹರ್ಷಾಂ
ಸುರೌಪ್ಯಾತಿಶೋಭಾಂಬುಶುಭ್ರಪ್ರವಾಹಾಮ್ ।
ಹಿಮಾಗಪ್ರಭಾವಾತಿಸತ್ತ್ವಪ್ರಕಾಶಾಂ

ಭಜೇ ಸತ್ಯಗಂಗಾಂ ಪರಬ್ರಹ್ಮಕಾಶಾಮ್ ॥ ೫॥
ಹಿಮಾಹ್ಲಾದಗಂಗಾಂ ನಮಾಮ್ಯಾಪವರ್ಯಾಂ
ಕ್ಷಪಾನಾಥಸಂಸ್ಮೇರಚಾರುಸ್ವರೂಪಾಮ್ ।
ಸಲಾಲಿತ್ಯವೈಚಿತ್ರ್ಯಚಿತ್ರಾಭಿಲೇಖಾಂ
ಭಜೇ ಹಿಮ್ಯಗಂಗಾಂ ಮನಶ್ಶಾಂತಿಸೌಖ್ಯಾಮ್ ॥ ೬॥
ಸುಕಾವ್ಯಾರ್ಪಣಾನಂದಸಂಪ್ರಾಪ್ತಿಭವ್ಯಾಂ
ಸುಮಾಂಗಲ್ಯಸದ್ಭಾಗ್ಯಸಂಪತ್ತಿಭೋಗ್ಯಾಮ್ ।
ಸುಗಾನಪ್ರಸನ್ನಾಂ ಹೃದಬ್ಜೇ ನಿಷಣ್ಣಾಂ
ಭಜೇ ದಿವ್ಯಗಂಗಾಂ ಮದಾನುಗ್ರಹಾಂಬಾಮ್ ॥ ೭॥
ಗುರುತ್ಯಾಗರಜೇಂದ್ರಸಂಗೀತಗಂಗಾಂ
ಸುಪುಷ್ಪಾಭಿಷೇಕಪ್ರಮೋದಪ್ರಸಾದಾಮ್ ।
ಇಹಾನಂದಭದ್ರಾಂ ಪರಜ್ಞಾನಮೋಕ್ಷಾಂ
ಭಜೇ ನಿತ್ಯಗಂಗಾಂ ವರಾಂ ಮಂಗಲಾಭಾಮ್ ॥ ೮॥
ಖಗಂಗೇ ಭುಜಂಗಪ್ರಯಾತೇ ಸುಭದ್ರಂ
ಕವಿಪ್ರಾಣಸಂಸ್ಫೂರ್ತಿಪೂತೇ ಸುಭದ್ರಮ್ ।
ಸುರಾಗಸ್ಫುರದ್ರಾಗಯಾತೇ ಸುಭದ್ರಂ
ಸುಭದ್ರಂ ಸುಮಾಂಗಲ್ಯದೇ ತೇ ಸುಭದ್ರಮ್ ॥ ೯॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಂ
ಖಗಂಗಾಭುಜಂಗಪ್ರಯಾತಂ ಗುರೌ ಸಮರ್ಪಿತಮ್ ।
ಓಂ ಶುಭಮಸ್ತು ।

